
 

Justizia algoritmikoa 
eta datuen gobernantza 
 

Adierazgarria da algoritmo kontzeptua eguneroko hizkeran sartzen ari izatea. Ez 
hainbeste arazo bati irtenbidea aurkitzeko eragiketa multzo horien gaurkotasuna 
erakusten duelako, baizik eta hitza erabiltzeko dugun modua zehatzarengatik. 
Eztabaida publikoan ageri diren beste termino batzuekin gertatzen den bezala –
besteak beste, «merkatuak»-, jendeak nolabaiteko distantziarekin erreparatzen die 
«algoritmoei», ez baitaki zehatz-mehatz zein diren algoritmo horien magnitudea eta 
funtzionamendua. Ez da harritzekoa, lehenengo aplikazio modernoetatik jada 
oharkabean pasatu nahi izan dutelako algoritmoek. Horren adibide dira hegazkinetan 
erabiltzen diren pilotu automatikoak eta segurtasun sistemak, edo gerra garaian 
etsaiaren komunikazioak deszifratzekoak. Diskrezio hori nagusi da oraindik ere. 

Gaur egun, ordea, gure bizitzako hainbeste eremutan eragiten 
dute algoritmoek, ezen ezin baititugu alde batera utzi. Online 
munduan badakigu algoritmoen bidez funtzionatzen dutela 
bilaketa motorrek, gure sare sozialetako feed-ek, gure gailu 
mugikorretan irakurtzen ditugun albisteek, bikotekidea aurkitzeko 
aplikazioek edo nabigatzaile batek iradokitako ibilbide azkarrenek. 
Bestalde, hainbat herrialdetan, offline munduko funtsezko 
espazioek, hala nola justizia administrazioak, zaintzak, satelite 
bidezko nabigazioak, gizarte zerbitzuek edo armamentu sistemek1, 
algoritmoak txertatu dituzte beren jardunean. 

Arlo horietan guztietan, bestela denbora eta baliabide gehiago beharko lituzketen 
zereginak sinpletuz funtzionatzen dute algoritmoek. Hori posible izan dadin, 
algoritmoen esku uzten ditugu zeregin bat exekutatzeko beharrezkotzat jotzen 
ditugun erabakiak; hau da, informazioa prozesatze hutsetik gehiago, algoritmoek 
modu autonomoan funtzionatzen dute, eta gai dira, aurrez ezarritako parametroen 
barruan, gure ordez erabakiak hartzeko.  

Adibidez, streaming bidez musika erreproduzitzen duen aplikazio batek gustuko 
ditugun abestiak proposatu nahi badizkigu, algoritmo espezifikoak hainbat aldagaitan 
oinarritutako erabakiak hartuko ditu; esaterako, gustatzen zaizkigun generoak, berriki 

 
1 Armamentu sistema distopiko guztiz autonomoak («human-out-of-the-loop») 
nazioarteko zuzenbide humanitarioaren aurkakoak dira, Human Rights Watch-en 
arabera. Hala ere, badira algoritmoen bidez dabiltzan armamentu sistema batzuk, 
funtzionatzeko gizaki baten baimena baino behar ez dutenak («human-in-the-loop»). 

https://elpais.com/tecnologia/2021-02-20/la-inteligencia-artificial-se-abre-paso-en-la-justicia-espanola.html
https://www.hrw.org/report/2012/11/19/losing-humanity/case-against-killer-robots
https://www.hrw.org/report/2012/11/19/losing-humanity/case-against-killer-robots

entzundako abestiak edo uneko joerak. Baina, zer gertatzen da algoritmoak egin asmo 
duen zeregin horrek gizartean eragina duenean2? Zer baliok gidatu behar dute 
algoritmoen diseinua, bidezkoak izan daitezela nahi badugu? 

Galdera horiek titularrak bete zituzten Erresuma Batuko A-level azterketen istiluaren 
ondoren. Osasun neurrien ondorioz, ikasleak unibertsitatera sartzeko egin behar 
dituzten A-level (Advanced Level) azterketak (selektibitatearen parekoak) ez ziren egin. 
Horren ordez, notak irakasleen balioespenetan oinarrituz jartzea erabaki zuen Britainia 
Handiko gobernuak. Ebaluazio metodo horrekin notak puztu egiten direla kontuan 
harturik, agintariek algoritmo bat erabili zuten, kalifikazioak gehiago zehazteko, aurrez 
egindako ikerketetan oinarrituta. Notak argitaratu zirenean, ikasleen % 40 inguruk ikusi 
zuen jarri zitzaien nota aurrez uste zutena baino askoz baxuagoa zela. Gainera, bereziki, 

aurreko urteetan notak baxuagoak izandako ikastetxeetako 
ikasleei kalte egin zien algoritmoak, ikasle bakoitzaren 
emaitzak edozein izanik ere; adibidez, ikasle gutxien zituzten 
ikastetxeei egin zien mesede, hezkuntza publikoaren kaltetan. 
Ikasleak kalera atera ziren emaitzen inguruan protestatzera, 
ebaluazio sistema alde batera utzi zen, eta Boris Johnson 
lehen ministroak barkamena eskatu zuen, eta mekanismo 
polemikoa «algoritmo mutante» gisa jotzera iritsi zen.  

Diseinu akats soilak direla uste dugun arren, teknologia horiek eragin dezaketen 
diskriminazioa hertsiki lotuta dago haien erabilera arautzen duten printzipioekin. Kasu 
askotan ikusten da algoritmoek alborapenak eragin ohi dituztela eta gaizki 
kudeatuz gero ondorio kaltegarriak izan ditzaketela. Estatu Batuetan, Our Data Bodies 
ekimenak gizarte bazterketako arriskuan dauden pertsona batzuen esperientziak bildu 
ditu, zeinei kalte berezia egin baitie enpresetako giza baliabideetan edo administrazio 
publikoetako departamentuetan haien datuei emandako erabilerak. Zenbaitek 
ikusitakoaren arabera3, langileak kontratatzeko edo gizarte prestazioak nork eskuratzen 
dituen aukeratzeko erabilitako algoritmoek delitu txikien aurrekariei edo iraganeko 
kreditu arazoei buruzko datuak dituzte, eta are 30 urteko antzinatasuna ere duten 
historialak metatzera iritsi dira. Erakundeen eraginkortasun irizpideak lehenesten dira 
halako algoritmoek dituzten gizarte ondorioen aurretik. Hala, teknologia berriek 
kolektibo jakin batzuek bizi duten desberdintasun espirala betikotzen laguntzen dute.  

 
2 Hala ere, aipatu behar dugu plataforma horiek edukien uniformizazioa sustatzen 
dutela. Horrek eragina du, besteak beste, euskararen moduko hizkuntza gutxituen 
biziraupenean, eta inplikazio politiko sakonak dakartza. 

3 Petty, T.; Saba, M.; Lewis, T.; Peña Gangadharan, S. & Eubanks, V. (2018). Reclaiming our 
data. Our Data Bodies. www.odbproject.org/tools/   

https://www.bbc.com/news/uk-53826305
https://www.youtube.com/watch?v=Hz4iHEkVB9M
http://www.odbproject.org/

Nola kudeatzen dugu desberdintasun iturri potentzial hori? Ikaskuntza autonomoko 
garapenen aurreikuspenen arabera, etorkizunean funtzio gehiago beteko dituzte 
algoritmoek, eta, ondorioz, araudi berriak egin beharko dituzte botere publikoek. Arlo 
horretako adituek gomendio batzuk eman dituzte arazo horiek konpontzeko. Alde 
batetik, komeniko litzateke algoritmoaren opakutasuna haustea, «kutxa beltzean» 
hartzen ari diren erabakiak ulertzeko. Horregatik, gardentasunez jokatzeaz eta kontuak 
emateaz gain, gai horri buruzko politikan «azalgarritasuna» balio nagusia izan dadila 
eskatu beharko lukete administrazioek. Bestalde, algoritmoen gobernantza egokia 
izango da, baldin eta askotariko eragileen arteko aurretiazko lankidetza baten emaitza 
bada: kasurako, datuen zientzian diharduten erakundeak, administrazio publikoak, 
gizarte zibila eta giza nahiz gizarte zientzietatik hurbilago dauden gaietako adituak 
(adibidez, etika digitala). Ada Lovelace Institutuak berriki egin duen txosten batean, 
gure inguruko algoritmoak automatikoki eta sistematikoki (eta, ahal dela, teknologia 
horiek garatzen dituzten enpresek lagunduta) ikuskatzeko eskatzen zaie gobernuei, 
hain zuzen ere, hainbat arlotako adituen laguntzarekin.  

Azkenik, txosten horrek dioen bezala, ziurgabetasun iturri berri horrek eskaintzen dituen 
aukerak ikusi behar ditugu. Badira algoritmoen garapenari eta alborapenak 
konpontzeko moduari buruzko ezagutza gero eta handiagoa hainbat eremutara 
eramateko pizgarriak. Justizia algoritmikoa lortzeko, jakintza horiek politika publikoen 
ezarpenaren, etorkizuneko industrien garapenaren edo gizarte zibilaren trebakuntzaren 
parte izan daitezen bultzatu behar da.  

 

Julen Cocho Gonzalo 

https://www.adalovelaceinstitute.org/report/examining-the-black-box-tools-for-assessing-algorithmic-systems/

